
bo‘yicha falsafa doktori (PhD), dotsent; 

Shadiyeva Dildora Xamidovna – iqtisodiyot fanlari 
bo‘yicha falsafa doktori (PhD), dotsent v.b,; 

Hakimov Komil Baxtiyarovich – yuridik fanlar 
doktori, dotsent; 

Taylanova Shoxida Zayniyevna – pedagogika fanlari 

sport bo‘yicha mutaxassislarni qayta tayyorlash va 

Umarova Navbahor Shokirovna– psixologiya fanlari 

kafedrasi mudiri; 

doktori, dotsent, O‘zbekiston milliy universiteti 
kafedra mudiri. 

Abstract. This article presents the information and analysis used by the Internal Affairs bodies of the Republic of 

the appeals registered through the electronic program "E-material" on the example of Navoi region are analyzed. 

KUNDAGI HOLATI 

Annotatsiya. Mazkur maqolada Oʻzbekiston Respublikasi Ichki ishlar organlari jamoat xavfsizligini taʼminlash va 
fuqarolar xavfsizligini taʼminlashda qoʻllanilayotgan axborotlar va ularning tahlili, ushbu soha bilan bogʻliq 
amaliyotdagi muammolar koʻrsatilgan. Shuningdek, Navoiy viloyati misolida “Ye-material” elektron dasturi orqali 
qayd etilgan murojaatlar tahlil qilingan. 

Kirish. Jamoat xavfsizligini taʼminlash ichki ishlar organlari faoliyatining ustuvor 

yoʻnalishlaridan biri boʻlib [1], u tezkor qaror qabul qilish, xavflarni barvaqt aniqlash va 

profilaktik choralarni manzilli tashkil etishni talab qiladi. Raqamli muhit kengayib borayotgan 

hozirgi sharoitda huquqbuzarliklar toʻgʻrisidagi maʼlumotlar turli kanallar orqali kelib 

tushmoqda: elektron murojaatlar, avtomatlashtirilgan qaydlar, video va audio dalillar, 

idoralararo bazalar. Bu holat axborot bilan ishlashni xizmat faoliyatining yordamchi qismi 

emas, balki boshqaruv qarorlarini shakllantiruvchi asosiy resursga aylantirmoqda. 

Zamonaviy ilmiy yondashuvlarda politsiya faoliyati samaradorligi maʼlumotlar bilan 

ishlash madaniyati va tahliliy imkoniyatlar bilan bevosita bogʻliq ekani taʼkidlanadi. Xususan, 

D. Bayley politsiya tizimining kelajagi axborotni yigʻish va undan oqilona foydalanish qobiliyati 

bilan belgilanishini qayd etadi [2]. P. Manning esa axborot texnologiyalari va tahliliy vositalar 

qaror qabul qilish jarayonini ratsionallashtirishini asoslaydi [3]. Maʼlumotlarga asoslangan 

boshqaruv (data-driven policing) konsepsiyasida axborot xavfni prognoz qilish va profilaktik 

rejalashtirish instrumenti sifatida talqin qilinadi [4]. 

Oʻzbekiston Respublikasida ham jamoat xavfsizligini taʼminlash sohasida axborot-

kommunikatsiya texnologiyalarini joriy etishga alohida eʼtibor qaratilmoqda. Shu bilan birga, 

amaliyot tahlili axborot oqimlarining hajmi ortishi bilan birga ularni integratsiya qilish, sifatini 

taʼminlash va tahliliy qayta ishlash masalalari hali toʻliq yechim topmaganini koʻrsatadi. 

Mazkur maqolaning maqsadi — ichki ishlar organlari faoliyatida axborot manbalari va 

axborot shakllarini ilmiy asosda tasniflash, ularni verifikatsiya darajasi va qayta ishlash 

bosqichlari boʻyicha tizimlashtirish hamda Navoiy viloyati misolida elektron murojaatlar 

oqimining amaliy holatini baholashdan iborat. 

IIO faoliyatida axborot taʼminoti masalalari mahalliy va xorijiy tadqiqotlarda turli 

yoʻnalishlarda yoritilgan. Mahalliy olimlar jamoat xavfsizligi va axborot boshqaruvi oʻrtasidagi 

bogʻliqlikni tahlil qilgan. M.Z. Ziyadullayev axborotning ishonchliligi va oʻz vaqtida qayta 

ishlanishi xizmat samaradorligining hal qiluvchi omili ekanini koʻrsatadi [5]. Sh. Rahmonov 

raqamli axborot tizimlari orqali maʼlumotlarni tezkor yigʻish va tahlil qilish profilaktika 

imkoniyatlarini kengaytirishini qayd etadi [6]. 

Shu bilan birga, axborot manbalari va shakllarining oʻzaro bogʻliqligi hamda ularning 

hududiy amaliyotga taʼsiri masalasi kompleks tarzda yetarlicha yoritilmagan. 

Tadqiqot metodologiyasi. Mazkur tadqiqot ichki ishlar organlari faoliyatida axborot 

taʼminoti tizimini ilmiy jihatdan tahlil qilishga qaratilgan boʻlib, tadqiqot metodologiyasi ilmiy 

asoslangan xulosalar chiqarish va amaliyotga tatbiq etish imkoniyatini taʼminlash maqsadida 

shakllantirildi. 

Tadqiqot jarayonida quyidagi ilmiy usullardan foydalanildi: 

— tahliliy usul, ichki ishlar organlarida axborot manbalari va shakllarining mazmunini 

oʻrganishda; 

— qiyosiy-huquqiy usul, milliy qonunchilik va xorijiy yondashuvlarni solishtirishda; 

— statistik usul, jinoyatchilikka oid maʼlumotlar, xabarlar va  murojaatlar dinamikasini 

baholashda; 

— empirik usul, Navoiy viloyati ichki ishlar organlari faoliyati misolida amaliy 

maʼlumotlarni tahlil qilishda (Ushbu maʼlumotlar “Ye-material” axborot tizimidan 2025-yil 1-

dekabr holati boʻyicha shakllantirilgan eksport maʼlumotlari asosida tahlil qilindi). 

Ichki ishlar organlari faoliyatida axborot manbalari 

Ichki ishlar organlari faoliyati jamoat xavfsizligini taʼminlash, jinoyatchilikka qarshi 

kurash va huquqbuzarliklar profilaktikasini amalga oshirishga qaratilgan boʻlib, ushbu 

vazifalarni samarali bajarish turli xil axborot manbalariga tayanilgan holda amalga oshiriladi. 

Axborot manbalari ichki ishlar organlarining strategik va operativ qarorlar qabul qilish 

jarayonida hal qiluvchi ahamiyat kasb etadi. 

Ilmiy manbalarda xorijiy olimlar tomonidan olib borilgan tadqiqotlarda taʼkidlanishicha, 

axborot manbalari tizimli va ishonchli boʻlgan taqdirdagina politsiya faoliyati samaradorligi 

taʼminlanadi [7]. Shu bois ichki ishlar organlari faoliyati davomida kelib tushadigan axborot 

manbalarini ilmiy asosda tasniflash muhim ahamiyatga ega. 

1. Rasmiy-huquqiy axborot manbalari. 

Ichki ishlar organlari faoliyatining huquqiy asosini tashkil etuvchi axborot manbalariga 

Qonunlar, Prezident farmon va qarorlari, Vazirlar Mahkamasi qarorlari, Ichki ishlar vazirligi 

buyruq va yoʻriqnomalari kiradi. Ushbu manbalar ichki ishlar organlarining vazifalari, 

vakolatlari va xizmat yoʻnalishlarini belgilab beradi. 

M.Z. Ziyadullayevning taʼkidlashicha, huquqiy axborot manbalari ichki ishlar organlari 

faoliyatida barqarorlik va qonuniylikni taʼminlovchi asosiy mezon hisoblanadi [8]. Bu turdagi 

axborotlar normativ xarakterga ega boʻlib, xizmat faoliyatini tashkil etishda majburiy ahamiyat 

kasb etadi. 

2. Operativ-qidiruv axborot manbalari. 

Operativ-qidiruv axborotlari ichki ishlar organlari faoliyatida eng muhim manbalardan 

biri hisoblanadi. Ushbu maʼlumotlar jinoyatlarni oldini olish, fosh etish va tezkor choralar 

koʻrish maqsadida yigʻiladi. Xorijiy ilmiy adabiyotlarda operativ axborotning dinamik va yuqori 

darajada maxfiy xususiyatga ega ekanligi qayd etiladi [9]. Shuningdek, ushbu manbalarning 

ishonchliligi ichki ishlar organlarining favqulodda vaziyatlarga tezkor javob berish qobiliyatiga 

bevosita taʼsir koʻrsatadi. 

3. Statistik va maʼmuriy axborot manbalari. 

Statistik va maʼmuriy axborotlar ichki ishlar organlari faoliyatini rejalashtirish, tahlil 

qilish va baholash uchun muhim hisoblanadi. Yillik, oylik va kunlik hisobotlar, jinoyatchilik 

dinamikasiga oid maʼlumotlar xizmat faoliyatidagi umumiy tendensiyalarni aniqlash imkonini 

beradi. 

Clarke va Eck tadqiqotlariga koʻra, statistik axborot asosida tahliliy qarorlar qabul qilish 

jinoyatchilik profilaktikasining samaradorligini oshiradi [10]. 

4. Jamoatchilikdan kelib tushadigan axborot manbalari. 

Jamoatchilikdan kelib tushadigan axborotlar ichki ishlar organlari bilan aholi oʻrtasidagi 

oʻzaro hamkorlikning muhim elementi hisoblanadi. 102 raqami orqali fuqarolar tomonidan 

yoʻllangan murojaatlar, mahalla fuqarolar yigʻinidan kelgan maʼlumotlar, ishonch telefonlari va 

elektron murojaatlar ushbu manbaga kiradi. 

Ilmiy tadqiqotlarda jamoatchilik axborotlari voqeaga yaqinligi bilan ajralib turishi, biroq 

ularni tekshirish va verifikatsiya qilish zarurati mavjudligi taʼkidlanadi [11]. 

5. Texnik vositalar orqali olinadigan axborot manbalari. 

Zamonaviy raqamlashtirish davrida texnik vositalar orqali olinadigan axborotlar ichki 

ishlar organlari faoliyatida muhim oʻrin tutadi. Videokuzatuv kameralari, fotofiksatsiya 

vositalari, avtomatik raqam tanish tizimlari va biometrik texnologiyalar jinoyatchilikka qarshi 

kurashda ishonchli manba hisoblanadi. 

Manning taʼkidlashicha, texnik axborot inson omilini kamaytirish orqali 

maʼlumotlarning obyektivligini taʼminlaydi [12]. 

6. Idoralararo axborot almashinuvi manbalari. 

Ichki ishlar organlarining samarali faoliyati boshqa davlat organlari bilan axborot 

almashinuviga bogʻliq. Prokuratura, sud, soliq, migratsiya va boshqa hamkor idoralar bilan 

elektron integratsiya qaror qabul qilish jarayonini tezlashtiradi. 

UNODC maʼlumotlariga koʻra, idoralararo axborot almashinuvi jinoyatchilikka qarshi 

kurashda muhim institutsional mexanizm hisoblanadi [13]. 

Ichki ishlar organlarida axborot shakllari va ularning ilmiy tasnifi 

Ichki ishlar organlari faoliyati axborotlarga tayangan holda amalga oshiriladigan 

kompleks tizim hisoblanadi. Axborot manbalari bilan bir qatorda, ushbu axborotlarning qay 

tarzda kelib tushishi, qayd etilishi va qayta ishlanishi, yaʼni axborot shakllari ham xizmat 

samaradorligiga bevosita taʼsir koʻrsatadi. Ilmiy adabiyotlarda axborot shakli uning kelib 

tushish usuli, qayd etilish mexanizmi va qayta ishlanish darajasiga koʻra belgilanishi 

taʼkidlanadi [14]. 

Axborot shakllarini ilmiy asosda tasniflash ichki ishlar organlarida axborotlarni 

tizimlashtirish, uning ishonchliligi va tezkorligini taʼminlash uchun muhim ahamiyatga 

egaligini aytib oʻtishimiz joiz. Shu nuqtai nazardan, amalda qoʻllanilayotgan axborot shakllarini 

quyidagicha guruhlash maqsadga muvofiq hisoblanadi. 

1. Yozma shakldagi axborotlar. 

Yozma axborot ichki ishlar organlari faoliyatida eng anʼanaviy va rasmiy shakl 

hisoblanadi. U fuqarolarning yozma ariza va shikoyatlari, yuridik shaxslar hamda yuqori 

turuvchi organlardan kelib tushgan taqdimnomalar, xizmat raportlari, tergov va surishtiruv 

hujjatlari, maʼmuriy bayonnomalar va turli hisobotlarni oʻz ichiga oladi. 

Yozma axborotning asosiy ustunligi uning huquqiy kuchga egaligi, faktlarni rasman qayd 

etish va hujjat aylanishining shaffofligini taʼminlash imkoniyatidir. Ilmiy manbalarda qayd 

etilishicha, yozma axborot huquqiy baholash jarayonida asosiy dalil sifatida xizmat qiladi [15]. 

Shu bilan birga, ushbu shakldagi maʼlumotlarni yigʻish va rasmiylashtirish vaqtining nisbatan 

koʻp talab etilishi bilan ham tavsiflanadi. 

2. Ogʻzaki shakldagi axborotlar. 

Ogʻzaki axborot ichki ishlar organlariga tezkor tarzda yetib keladigan maʼlumotlardan 

hisoblanadi. 102 raqami orqali kelib tushgan qoʻngʻiroqlar, fuqarolar tomonidan berilgan 

ogʻzaki xabarlar, mahalla fuqarolar yigʻini va jamoat tuzilmalari vakillarining bildirishlari ushbu 

shaklga kiradi. 

P. Manning taʼkidlaganidek, ogʻzaki maʼlumotlar subyektiv boʻlishi mumkin va ularni 

ishonchli dalilga aylantirish uchun albatta yozma shaklda rasmiylashtirish talab etiladi [16]. 

Shu bois ichki ishlar organlari amaliyotida ogʻzaki axborot keyinchalik yozma shaklda qayd 

etiladi. 

3. Elektron shakldagi axborotlar. 

Hozirgi kunda raqamli texnologiyalarning jadal rivojlanishi ichki ishlar organlarida 

axborot shakllarining yangi turini — elektron axborotni shakllantirdi. Elektron axborot 

fuqarolarning virtual qabulxonalar orqali yuborgan murojaatlari, avtomatlashtirilgan 

maʼlumotlar bazalari, idoralararo elektron almashinuv tizimlari va “Ye-material” kabi 

platformalar orqali kelib tushadi. 

Eijkman va Van Duijn taʼkidlashicha, elektron axborot yuqori tezkorlik va katta hajmdagi 

maʼlumotlarni qayta ishlash imkoniyati bilan ajralib turadi [17]. Shuningdek, elektron axborot 

inson omilini kamaytirib, maʼlumotlarning aniqligini oshiradi. 

4. Vizual shakldagi axborotlar. 

Vizual axborot ichki ishlar organlari faoliyatida obyektiv maʼlumot manbai sifatida 

alohida ahamiyat kasb etadi. Bunga videokuzatuv kameralari orqali olingan tasvirlar, 

fotosuratlar, dronlar yordamida qayd etilgan materiallar, jinoyat joyida olingan vizual ashyoviy 

dalillar kiradi. 

Ilmiy tadqiqotlarda vizual axborotning ustunligi voqealarni aniq va xolis aks ettirishida 

ekanligi qayd etiladi [18]. Shuningdek, sud-tergov amaliyotida ham muhim dalil sifatida xizmat 

qiladi. 

5. Audio shakldagi axborotlar. 

Audio shaklidagi axborotlar asosan 102 xizmatiga tushgan qoʻngʻiroqlarning yozuvlari, 

guvoh va jabrlanuvchilarning diktofonga yozilgan bayonotlari, operativ kuzatuv vositalari 

orqali qayd etilgan ovoz maʼlumotlaridan iborat. 

Ilmiy manbalarga koʻra, audio axborot voqea rivojini tiklash va shaxslarni identifikatsiya 

qilishda qoʻshimcha dalil sifatida xizmat qiladi [19]. Biroq, uni ishonchli dalilga aylantirish 

uchun ekspertiza talab etiladi. 

6. Texnik-asbobiy shakldagi axborotlar. 

Texnik vositalar orqali olinadigan axborotlar radarlar, foto- va videofiksatsiya 

qurilmalari, avtomatik raqam tanish tizimlari, biometrik identifikatsiya texnologiyalari 

yordamida shakllanadi. Ushbu axborot shakli yuqori aniqlik va obyektivlik bilan ajralib turadi. 

Manning taʼkidlaganidek, texnik-asbobiy axborot jinoyatchilikka qarshi kurashda inson 

omilini minimallashtiradi [20]. 

7. Analitik qayta ishlangan axborotlar. 

Axborot shakllarining eng yuqori bosqichi tahliliy qayta ishlangan axborotlar 

hisoblanadi. Ular statistik maʼlumotlar, jinoyatchilik xaritalari, idoralararo taqqoslama tahlillar 

asosida shakllantiriladi. 

UNODC maʼlumotlariga koʻra, analitik axborot xavfsizlik sohasida ilmiy asoslangan 

qarorlar qabul qilishning asosiy vositasi hisoblanadi [21]. Shu sababli, Ichki ishlar organlarida 

faoliyat samaradorligini oshirish maqsadida analitik salohiyatni rivojlantirish alohida ahamiyat 

kasb etadi. 

Amaliy tahlil: Navoiy viloyati Ichki ishlar organlari faoliyatida axborot taʼminoti 

holati 

Ichki ishlar organlarida axborot taʼminotining amaliy holatini baholash maqsadida 

Navoiy viloyati misolida axborot tizimlari orqali kelib tushayotgan murojaatlar tahlili oʻtkazildi. 

Hududiy darajada axborot oqimlarining hajmi, ularni qayta ishlash samaradorligi va qabul 

qilinayotgan qarorlarga taʼsiri jamoat xavfsizligini taʼminlash amaliyotini baholash imkonini 

beradi. 

Ilmiy tadqiqotlarda qayd etilishicha, hududiy axborot tahlili huquqbuzarliklar 

profilaktikasini takomillashtirishda muhim empirik asos hisoblanadi [22]. Shu nuqtai 

nazardan, Navoiy viloyati ichki ishlar organlari faoliyatida axborot taʼminoti holatini oʻrganish 

ilmiy ahamiyatga ega. 

“Ye-material” axborot tizimi orqali kelib tushgan murojaatlar tahlili: 

Maʼlumki, fuqarolarning ariza va xabarlarini qabul qilish, roʻyxatga olish va koʻrib 

chiqishda “Ye-material” elektron axborot tizimi asosiy platforma hisoblanadi. Ushbu tizim 

orqali kelib tushayotgan murojaatlar jamoat xavfsizligini taʼminlashda aholining faol ishtirokini 

aks ettiradi. 

“Ye-material” axborot tizimi eksporti maʼlumotlariga koʻra (01.12.2025-yil holatida), yil 

boshidan Respublika boʻyicha jami 2 999 532 ta murojaat qayd etilgan. Shundan 116 984 tasi 

Navoiy viloyati hissasiga toʻgʻri kelib, ushbu koʻrsatkich bilan Navoiy viloyati Respublika 

miqyosida  13-oʻrinni, hamda murojaatlarni hal etish natijalarini kiritish koʻrsatkichi 114 747 

tani tashkil etib, ijro foizi 98,09 % boʻlgani Navoiy viloyatini Respublika boʻyicha 6-oʻrinni 

egallashga imkon bergan. 

Ushbu raqamlar ichki ishlar organlarida axborotni qayta ishlash mexanizmi nisbatan 

samarali ishlayotganini koʻrsatadi. Ilmiy adabiyotlarda taʼkidlanishicha, murojaatlarni yuqori 

ijro koʻrsatkichi bilan hal etish jamoatchilik ishonchi va profilaktika samaradorligini oshiradi 

[23]. 

Navoiy viloyatida 1 kun davomida kelib tushgan murojaatlar dinamikasi: 

01.12.2025-yil sanasida Navoiy viloyati boʻyicha “Ye-material” tizimida 319 ta 

murojaat qayd etilgan. Ular hududlar kesimida quyidagicha taqsimlangan: 

— Navoiy shahar IIB — 103 ta;  

— Karmana tumani IIB — 56 ta;  

— Xatirchi tumani IIB — 43 ta; 

— Qiziltepa tumani IIB — 27 ta; 

— Navbahor tumani IIB — 19 ta; 

— Zarafshon shahar IIB — 17 ta; 

— Konimex tumani IIB — 14 ta; 

— Navoiy viloyati IIB — 10 ta; 

— Nurota tumani IIB — 9 ta; 

— Uchquduq tumani IIB — 9 ta; 

— Navoiy KMK IIB — 7 ta; 

— Gʻazgʻon shahar IIB — 4 ta; 

— Tomdi tumani IIB — 1 ta. 

Mazkur taqsimotdan koʻrinib turibdiki, murojaatlar asosan aholi zich joylashgan 

hududlar hissasiga toʻgʻri keladi.  

Amaliy maʼlumotlarning ilmiy tahlili. 

Navoiy viloyati misolidagi maʼlumotlar shuni koʻrsatadiki, axborot tizimlari orqali kelib 

tushayotgan murojaatlar ichki ishlar organlari faoliyatida qaror qabul qilish uchun muhim 

empirik asos vazifasini bajaradi. “Ye-material” tizimi orqali kelib tushgan maʼlumotlar: 

— huquqbuzarliklarni barvaqt aniqlash; 

— profilaktik tadbirlarni rejalashtirish; 

— xizmat kuch va vositalarini manzilli taqsimlash; 

— jamoatchilik bilan muloqotni kuchaytirish kabi vazifalarni samarali amalga 

oshirishga xizmat qilmoqda. 

Ichki ishlar organlarida axborot tizimlari va mavjud kamchiliklarning ilmiy tahlili. 

Zamonaviy jamoat xavfsizligini taʼminlash tizimi raqamli axborot platformalari va 

avtomatlashtirilgan maʼlumotlar bazalariga tayangan holda faoliyat yuritmoqda. Ichki ishlar 

organlarida axborot tizimlarining joriy etilishi xizmat faoliyatining tezkorligi, shaffofligi va 

tahliliy imkoniyatlarini oshirishga xizmat qiladi. Biroq ilmiy tadqiqotlarda taʼkidlanishicha, 

axborot tizimlarining mavjudligi oʻziga xos maqsad emas, balki ulardan samarali foydalanish 

hal qiluvchi ahamiyat kasb etadi [24]. 

IIO faoliyatida qoʻllanilayotgan asosiy axborot tizimlari. 

Navoiy viloyati ichki ishlar organlarida xizmat faoliyatini taʼminlash maqsadida turli 

yoʻnalishlar boʻyicha avtomatlashtirilgan axborot tizimlaridan foydalanilmoqda. Ushbu 

tizimlar sohalar kesimida quyidagicha guruhlanadi. 

Migratsiya va fuqarolikni rasmiylashtirish sohasida 

— “Pasport-viza” avtomatlashtirilgan axborot tizimi; 

— KAIS “Pasport-viza” (V.5.0.0.3); 

— “E-mehmon” elektron dasturi; 

— Xorijga chiqish pasportlarini rasmiylashtirish dasturlari; 

— Prezident, Bosh vazir va IIV virtual qabulxonalari; 

— “Output Messenger” elektron hujjat aylanish tizimi. 

Ushbu tizimlar aholining migratsiya harakatlarini nazorat qilish, shaxslarni 

identifikatsiya qilish va davlat xizmatlarini koʻrsatish jarayonlarini avtomatlashtirishga xizmat 

qiladi. 

Jamoat xavfsizligi va jamoat tartibini saqlash sohasida. 

— Jinoiy-huquqiy statistika axborot tizimi; 

— SOS va GPS STM; 

— “Ye-jamoat xavfsizligi xizmati” hisobot bazasi; 

— doc.iiv.uz — yagona himoyalangan elektron hujjat aylanish tizimi; 

— “Ye-patrul”, “PPS KPI”; 

— “GPS AVTO” transport monitoring tizimi; 

— “Ye-IIV litsenziya”; 

— “Ye-kinologiya”; 

— “Ye-VSX”. 

Mazkur tizimlar patrul-post xizmati faoliyatini nazorat qilish, xizmat intizomini 

taʼminlash va hududiy xavfsizlikni monitoring qilishda muhim oʻrin tutadi. 

Huquqbuzarliklar profilaktikasi sohasida: 

— “Ye-ijtimoiy profilaktika”; 

— “Ye-hushyorxona”; 

— “Ye-himoya”; 

— “Ye-ijtimoiy vaziyat”; 

— “Ye-muhokama”; 

— “Ye-prof hisob”; 

— “Ye-voyaga yetmagan”; 

— “Ye-maʼmuriy ish”; 

— “Ye-material”; 

— “Ye-mahalla”; 

— “Ye-huquqtartibot”. 

Ushbu axborot tizimlari profilaktika ishlarini rejalashtirish, ijtimoiy xavfli holatlarni 

aniqlash va fuqarolar murojaatlari bilan ishlashda empirik maʼlumotlar manbai boʻlib xizmat 

qiladi. 

Boshqa sohalar: 

— Probatsiya sohasida: “E-probatsiya”; 

— Tergov va surishtiruvda: elektron jinoiy-huquqiy statistika, elektron tergov bazalari; 

— Kadrlar sohasida: “kb.iiv.uz”, “E-kadr.iiv.uz”, “E-guvohnoma”; 

— Moliya sohasida: “E-moliya”. 

Axborot tizimlaridan foydalanishdagi asosiy kamchiliklar. 

Amaliyot tahlili shuni koʻrsatadiki, mavjud axborot tizimlariga qaramasdan, ichki ishlar 

organlarida axborot taʼminoti sohasida qator tizimli kamchiliklar saqlanib qolmoqda. 

1. Axborot tizimlarining yetarli darajada integratsiya qilinmaganligi. 

Axborot tizimlari oʻrtasida yagona platforma mavjud emasligi maʼlumotlarni takroriy 

kiritishga va vaqt yoʻqotilishiga olib kelmoqda. Ilmiy adabiyotlarda integratsiyalashmagan 

axborot muhiti qaror qabul qilish samaradorligini pasaytirishi taʼkidlanadi [25]. 

2. Axborot sifatining toʻliq taʼminlanmaganligi. 

Ayrim hollarda maʼlumotlar eskirgan, toʻliq emas yoki tekshirilmagan holda qolmoqda. 

Bu esa tahlil jarayonida notoʻgʻri xulosalar chiqarilishi xavfini oshiradi. 

3. Analitik salohiyatning yetarli emasligi. 

Axborot yigʻishga eʼtibor kuchli boʻlsa-da, uni chuqur tahlil qilish, prognozlash 

imkoniyatlari cheklangan. Clarke va Eck taʼkidlaganidek, tahlilsiz maʼlumot profilaktika uchun 

yetarli samara bermaydi [26]. 

4. Raqamli infratuzilmaning hududiy nomutanosibligi. 

Ayrim tumanlarda texnik vositalar va internet infratuzilmasi yetarli emas, bu axborot 

tizimlaridan foydalanish samaradorligini pasaytiradi. 

5. Axborot xavfsizligi yetarlicha taʼminlanmaganligi. 

Axborotga kirish huquqlarining aniq tartibga solinmaganligi maxfiy maʼlumotlar bilan 

ishlashda xavflarni keltirib chiqaradi [27]. 

Ichki ishlar organlarida axborot taʼminotini takomillashtirish boʻyicha ilmiy 

asoslangan taklif va tavsiyalar. 

Ichki ishlar organlari faoliyatida axborot taʼminoti tizimini takomillashtirish jamoat 

tartibini saqlash va fuqarolar xavfsizligini taʼminlash samaradorligini oshirishning muhim 

sharti hisoblanadi. Ilmiy tadqiqotlar va Navoiy viloyati misolidagi amaliy tahlil natijalari shuni 

koʻrsatadiki, mavjud axborot tizimlarini yanada rivojlantirish va ulardan foydalanish 

mexanizmlarini takomillashtirish zarur. 

Ilmiy adabiyotlarda taʼkidlanishicha, axborot taʼminoti tizimi faqat texnik infratuzilma 

bilan cheklanmasdan, tashkiliy, huquqiy va kadrlar omillarini ham qamrab olishi lozim [28]. 

Shu nuqtai nazardan, quyidagi ilmiy asoslangan taklif va tavsiyalar ishlab chiqildi. 

1. Axborot tizimlarini yagona integratsiyalashgan platformaga birlashtirish. 

Ichki ishlar organlarida mavjud alohida axborot tizimlarini yagona integratsiyalashgan 

platforma asosida birlashtirish maqsadga muvofiq. Bu orqali maʼlumotlarni takroriy kiritish 

bartaraf etiladi, inson omili taʼsiri kamayadi va qaror qabul qilish jarayoni tezlashadi. 

Ilmiy tadqiqotlarda integratsiyalashgan axborot muhiti jinoyatchilikka qarshi kurashda 

institutsional samaradorlikni oshirishini koʻrsatadi [29]. Ushbu yondashuv idoralararo axborot 

almashinuvini ham avtomatlashtirish imkonini beradi. 

2. Axborot sifatini taʼminlash boʻyicha yagona standartlarni joriy etish. 

Axborotning toʻliqligi, dolzarbligi va ishonchliligini taʼminlash uchun uni qabul qilish, 

tekshirish va tasdiqlashning yagona standartlari ishlab chiqilishi zarur. Ayniqsa, 

jamoatchilikdan kelib tushayotgan maʼlumotlarni verifikatsiya qilish mexanizmlarini 

kuchaytirish muhim ahamiyatga ega. 

Clarke va Eck taʼkidlashicha, sifatli axborot tahlil samaradorligining asosiy mezoni 

hisoblanadi [30]. 

3. Analitik boʻlinmalar faoliyatini kuchaytirish va prognozlash texnologiyalarini joriy 

etish. 

Ichki ishlar organlari tizimida axborotni chuqur tahlil qilishga ixtisoslashgan analitik 

boʻlinmalar faoliyatini rivojlantirish lozim. Jinoyatchilik xaritalari (crime mapping), statistik 

modellashtirish va risklarni baholash texnologiyalarini joriy etish profilaktika ishlarini ilmiy 

asosda rejalashtirish imkonini beradi. 

P. Manning taʼkidlaganidek, tahliliy axborot politsiya faoliyatida strategik 

boshqaruvning asosiy elementi hisoblanadi [31]. 

4. Raqamli infratuzilmani hududlar kesimida bir xil darajada rivojlantirish. 

Navoiy viloyati misolida aniqlangan hududiy farqlarni inobatga olgan holda, barcha 

tuman va shaharlarda axborot tizimlaridan foydalanish uchun bir xil texnik shart-sharoit 

yaratish zarur. Internet aloqa kanallari, server quvvatlari va dasturiy taʼminotni 

modernizatsiya qilish xizmat samaradorligini oshiradi. 

5. Axborot xavfsizligini taʼminlash va kirish huquqlarini aniq chegaralash. 

Axborot hajmining ortishi bilan birga uning muhofazasi masalasi ham dolzarb ahamiyat 

kasb etadi. Axborotga kirish huquqlarini rollarga asoslangan tartibda belgilash, ichki audit 

mexanizmlarini joriy etish va kiberxavfsizlik talablarini kuchaytirish zarur. 

UNODC maʼlumotlariga koʻra, axborot xavfsizligi ichki ishlar organlari faoliyatida 

ustuvor yoʻnalishlardan biri hisoblanadi [32]. 

6. Xodimlarning raqamli savodxonligi va analitik kompetensiyalarini oshirish. 

Ichki ishlar organlari xodimlarini axborot tizimlari, elektron hujjat aylanishi va tahliliy 

dasturlar bilan ishlash boʻyicha muntazam qayta tayyorlash va malaka oshirish kurslariga jalb 

etish lozim. Bu axborotdan foydalanish samaradorligini oshiradi va inson omili bilan bogʻliq 

xatolarni kamaytiradi. 

Bayley taʼkidlaganidek, zamonaviy politsiya faoliyatida kadrlar salohiyati 

texnologiyalardan kam ahamiyatga ega emas [33]. 

7. Axborotdan foydalanish samaradorligini baholash tizimini joriy etish. 

Axborot asosida qabul qilingan qarorlarning natijadorligini baholash uchun KPI va 

monitoring koʻrsatkichlarini ishlab chiqish maqsadga muvofiq. Bu axborot taʼminoti tizimini 

doimiy ravishda takomillashtirish imkonini beradi. 

Xulosa. Oʻtkazilgan ilmiy-tahliliy tadqiqot natijalari shuni koʻrsatadiki, ichki ishlar 

organlari faoliyatida axborot taʼminoti jamoat xavfsizligini taʼminlash tizimining asosiy va hal 

qiluvchi tarkibiy qismi hisoblanadi. Zamonaviy xavf-xatarlar, jinoyatchilik shakllarining 

murakkablashuvi va axborot oqimining keskin ortishi sharoitida axborotni toʻplash, qayta 

ishlash va tahlil qilish jarayonlarini ilmiy asosda tashkil etmasdan turib, ichki ishlar organlari 

faoliyatining yuqori samaradorligiga erishish mumkin emas. 

Tadqiqot davomida ichki ishlar organlarida, jumladan Navoiy viloyatida qoʻllanilayotgan 

axborot manbalari va axborot shakllari tizimli ravishda tahlil qilinib, ularning xizmat faoliyatiga 

taʼsiri ilmiy jihatdan asoslab berildi. Xususan, rasmiy-huquqiy, operativ-qidiruv, statistik, 

jamoatchilikdan kelib tushadigan, texnik hamda idoralararo axborot manbalari ichki ishlar 

organlarining strategik va operativ qarorlar qabul qilish jarayonida oʻzaro bogʻliq holda 

foydalanilishi aniqlandi. Axborot shakllarining (yozma, ogʻzaki, elektron, vizual, audio, texnik 

va analitik) toʻgʻri tashkil etilishi axborotning ishonchliligi va tezkorligini taʼminlashda muhim 

ahamiyat kasb etadi. 

Navoiy viloyati misolida oʻtkazilgan amaliy tahlil “Ye-material” axborot tizimi orqali 

kelib tushayotgan murojaatlar ichki ishlar organlari faoliyatida qaror qabul qilish uchun muhim 

empirik asos vazifasini bajarayotganini koʻrsatdi. Yuqori ijro koʻrsatkichlari axborot 

tizimlarining amaliy samaradorligini tasdiqlashi bilan birga, mavjud axborot oqimlarini chuqur 

tahlil qilish va prognozlash imkoniyatlarini yanada kengaytirish zarurligini ham koʻrsatadi. 

Tadqiqot natijasida ichki ishlar organlarida axborot taʼminoti sohasida qator tizimli 

muammolar — axborot tizimlarining yetarli darajada integratsiya qilinmaganligi, analitik 

salohiyatning cheklanganligi, raqamli infratuzilmaning hududlar kesimida nomutanosibligi va 

axborot xavfsizligiga oid kamchiliklar aniqlandi. Ushbu muammolarni bartaraf etish maqsadida 

axborot tizimlarini yagona platformaga birlashtirish, axborot sifati boʻyicha standartlarni joriy 

etish, analitik boʻlinmalar faoliyatini kuchaytirish va xodimlarning raqamli hamda analitik 

kompetensiyalarini oshirishga qaratilgan ilmiy asoslangan taklif va tavsiyalar ishlab chiqildi. 

Xulosa qilib aytganda, ichki ishlar organlarida axborot taʼminoti tizimini 

takomillashtirish jamoat xavfsizligini taʼminlashda ilmiy asoslangan, maʼlumotlarga tayangan 

boshqaruv modelini shakllantirishga xizmat qiladi.  

